
FARMAZIA-ARLOA ANTOLATZEA. KONSTITUZIO-AUZITEGIAREN 152/2003 EPAIA, UZTAILAREN 17KOA
Aurrekariak

Konstituzio-auzitegiak, 152/2003 epaian, Galiziako Parlamentuak onartutako 5/1999 Legearen (maiatzaren 21ekoa, farmazia arloa antolatzeari buruzkoa) zenbait artikuluren aurkako konstituzionaltasun-errekurtsoa ebatzi zuen. Errekurtso hori Estatuko Gobernuko Presidenteak aurkeztu zuen honako artikulu hauen kontra:

a) 20. artikulua (administrazio-baimenek indarra izateko bete behar dituzten baldintzak arautzen ditu) eta 21.1 artikulua (farmazia-establezimenduak eskualdatzeko bete behar diren baldintzak arautzen ditu).
b) 4.3 artikulua, botikak etxez etxe banatzeari buruzkoa, eta

c) 45.b artikulua (46. artikuluari lotuta), II. motako erradiofarmazia-unitateak arautzen dituena.

Konstituzio-auzitegiaren epaiak Konstituzioaren aurkakotzat eta deuseztzat jotzen ditu aurkatutako Legearen 23.1 eta 45b) artikuluak.

Konstituzio-auzitegiaren 152/2003 epaia, uztailaren 17koa.

Konstituzio-auzitegiak, epai horretan, farmaziak irekitzeko
 behar diren administrazio-bainemen araubide juridikoaren bi alderdi aztertzen ditu lehenbizi, hots, administrazio-baimenen iraungitzea eta farmaziak bizien artean eskualdatzeko baldintzak.

Horretarako, Konstituzio-auzitegiak 109/2003 epaian (ekainaren 5ekoa) eman zuen doktrina aipatzen du; Extremadurako autonomia-erkidegoaren farmazia-zerbitzuei buruzko Legearen aurka eta Gaztela-Mantxako autonomia-erkidegoaren farmazia-zerbitzuak antolatzeko Legearen aurka jarritako errekurtsoei buruz emandako epaian dago jasota doktrina hori, eta, epai hartan ere, honako honetan aztertzen diren arauen antzekoak aztertu ziren.

Konstituzio-auzitegiak,109/2003 epai horretan (ekainaren 5ekoa), honako doktrina hau ezarri zuen:

1.- Farmazia-bulegoak “osasun-establezimendutzat” jotzen ditu Osasunari buruzko Lege Orokorrak. Beraz, establezimendu horien araubide juridikoaren funtsari eragiten dioten arloak osasun gaiaren barruan kokatu behar dira. Hala, administrazio-baimenen iraungitzea eta farmazien esku-aldatzea araubide juridiko horren osagai direnez gero, horiek ere osasun gaiaren barruan kokatu behar dira.
Irizpide hori hartzen du Konstituzio-auzitegiak, 32/1983 epaian (apirilaren 28koa) eta 80/1984 epaian (uztailaren 20koa) jasotako doktrina berretsiz. Doktrina horren arabera, «Osasun arloko establezimenduek, zerbitzuek eta jarduera guztiek bete behar dituzten betekizun teknikoak eta gutxieneko baldintzak Estatu osorako zehaztean, Estatua oinarrizko araudia ezartzen ari da, Konstituzioaren 149.1.16 artikuluan oinarrituta. Hots, osasunaren arloko jarduera edo establezimenduen instalazio, ekipo, egitura, antolaketa eta funtzionamendua onartzeko, homologatzeko, baimentzeko, berrikusteko  edo ebaluatzeko behar direnak zehaztean, Estatuak oinarrizko araudia ezartzeko eskumena darabil».
Oinarri horiek, Konstituzio-auzitegiaren doktrinaren arabera, gutxienekotzat jo behar dira beti, eta gai horren gaineko eskumena duten autonomia-erkidegoek legeria garatzeko neurriak onar ditzakete, bai eta gutxieneko beste betebehar batzuk gehitu ere.

2.- Osasunari buruzko Lege Orokorraren 103.2 eta 4 artikuluek ezartzen dute farmaziak osasun-establezimenduak direla, eta farmazialariak direla farmazien jabe eta titular bakarrak. Bi alderdi horiek oinarrizkotzat jotzen dira (Konstituzio-auzitegiaren 197/1996 epaia, azaroaren 28koa, 5. OJ).

Konstituzio-auzitegiaren iritziz, oinarrizko araudiaren betebeharrak betetzen ditu arauketa horrek, bai formari dagozkionak bai eta funtsari dagozkionak ere; izan ere, arlo horretan autonomia-erkidegoen araudiek bete beharreko jarraibideak ezarri baititu Estatuko legegileak. (Konstituzio-auzitegiaren 109/2003 epaia, 8. OJ).

3.- Farmaziak eskualdatzeko baldintzei buruz, 17/1997 Legearen 4. artikuluak dio beste farmazialari batzuei baino ezingo zaizkiela farmaziak eskualdatu, eta autonomia-erkidegoei dagokiela eskualdaketen formak, baldintzak, epeak eta gainerako betebeharrak arautzea. Legeak aurreikusten du, orobat, farmaziak nahitaez itxi beharko diren kasuetan autonomia-erkidegoek farmazia horiek eskualdatzea debeka dezaketela.

Konstituzio-auzitegiak hemen aipatzen den 4. artikulu hori oinarrizkoa dela baieztatzen du, baina nabarmentzen du arau horrek ez duela ezartzen eskualdatzeko aukera printzipio nagusi gisa; aitzitik, eskualdatzeko aukera mugatu egiten du, eta aipatu berri diren baldintzak eta arauak bete behar dira eskualdatu ahal izateko (Konstituzio-auzitegiaren 109/2003 epaia, 8. OJ).

Konstituzio-auzitegiaren doktrina horrekin bat etorriz, hemen aipatzen ari garen Konstituzio-auzitegiaren 152/2003 epai honek (uztailaren 17koa) Konstituzioaren aurkakotzat eta baliogabetzat jotzen du Galiziako Legearen 23.1 artikulua. Artikulu horrek debekatu egiten du lehiaketa bidez esleituak izan diren farmazia-bulegoak eskualdatzea, legea indarrean sartu ondoren.

Konstituzio-auzitegiaren iritziz, debeku hori Estatuko oinarrizko arauaren kontra doa, Estatuaren lurralde osorako ezartzen duen arau-irizpide erkidea Galiziako autonomia-erkidegoaren lurraldean betetzea eragozten baitu.

Galiziako autonomia-erkidegoaren legearen 20. artikulu aurkatuak xedatzen duenez, legea indarrean sartuz gero farmazia-bulegoak irekitzeko esleitutako administrazio-baimenak iraungi egingo dira baimendun farmazialariak hirurogeita hamar urte betetzen dituenean edo hiltzen denean. Hemen aipatzen dugun epai honek ez du ikusten artikulu horretan Estatuaren abokatuak ikusten dituen konstituzio-kontrakotasuneko akatsetako bat ere.
Konstituzio-auzitegiaren iritziz, artikulu horrek ez ditu osasun-arloko oinarriak urratzen (EKaren 149.1.16 artikulua), ez baitu eskualdaketa erabat galarazten. Halaxe adierazi zuen Konstituzio-auzitegiak 109/2003 epaiaren 10. OJan ezarritako doktrinan: «Estatuko legeak ez du farmaziak eskualdatzeko oinarrizko printzipiorik ezarri; aitzitik, legeak berak ezarritako baldintzetan egindako eskualdaketa baizik ez du onartzen. Horrenbestez, autonomia-erkidegoko legeak jasotako baimenaren iraungipena eragiten duten arrazoiak ez dira Konstituzioaren aurkakoak izango (lege-oinarriak urratzeagatik), zeren eta, hala izateko, urritu egin beharko bailukete zeharka Estatuko legeak farmaziak eskualdatzeko ezartzen duen gutxieneko eskubidea».
Halaber, Konstituzio-auzitegiak ez du ikusten, arau horretan, Estatuak “merkataritzako legegintzarako” eta “zuzenbide zibilaren arloko legegintzarako” dituen eskumenak (EKaren 149.1.6 eta 8 artikuluak) urratzen direnik. Bere ustez, administrazio-baimena iraungitzeari dagokion oro administrazio-zuzenbidearen arlokoa da, eta ez zuzenbide zibilaren edo merkataritza-zuzenbidearen arlokoa.

Gainera, Konstituzio-auzitegiak ez du uste baimena iraungitzeko arrazoien artean farmazialariak hirurogeita hamar urte betetzea edo hiltzea jasotzeak berdintasun-printzipioa (EKaren 14. artikulua) urratzen duenik. Izan ere, uste du, 22/1981 epaiaz geroztik ezarritako doktrinarekin bat etorriz, arrazoizkoa eta neurrizkoa izan daitekeela autonomia-erkidegoaren legeak iraungipen-arrazoi horiek jasotzea, baimena herri-interesari atxikitzen zaionez gero.

Konstituzio-auzitegiak ezetsi egiten du, orobat, jabego pribaturako eskubidea (EKaren 33. artikulua) urratzen delako argudioa, ez baitzaio inori ondasunik kentzen.

Azkenik, Konstituzio-auzitegiak ukatu egiten du Galiziako autonomia-erkidegoaren arau horrek lanerako eskubidea urratzen duenik (EKaren 35. artikulua), edo tituludun lanbidean aritzeko eskubidea (EKaren 36. artikulua), edo enpresa-askatasuna (EKaren 38. artikulua) edo EKaren 149.1.1 artikulua; Konstituzio-auzitegiak 109/2003 epaian ezarritako doktrinan oinarritzen da horretarako, epai horretako 3. OJn, 14. OJn, 15 OJn eta 17 OJn, hurrenez hurren.

4.- Ondoren, 152/2003 epaiak Galiziako lege horren 4. 3 artikulua aztertzen du, Konstituzioaren araberakoa ez izatea egozten baitzaio. Arau horrek sendagaiak “postaz edo mandatu-zerbitzuen bidez igortzeko aukera” arautzen du, eta Konstituzio-auzitegiak araua Konstituzioaren araberakoa dela adierazten du.

Horretarako, baina, Galiziako autonomia-estatutuak farmazia-establezimenduen arloan autonomia-erkidego horri esleitzen dion eskumena hartzen du oinarri, bai eta Sendagaien Legearen 88. 1d) artikuluan aipatzen den irizpidea ere, alegia, farmazia-bulegoek sendagaiak banatzeko duten betebeharrari buruzkoa. Konstituzio-auzitegiak ondorio hau ateratzen du: «Autonomia-erkidegoek badute ahalmena farmaziek sendagaiak banatzeko duten eginkizuna arautzeko. Araudi horren bitartez, sendagaiak banatzeari dagozkion alderdiak arau daitezke, hala  baldintza teknikoak nola sendagaiak emate hutsari dagozkionak.  Nolanahi ere, araudi horrek  ezin izango du medikuen aginduen segurtasuna bermatzen duen printzipioa auzitan jarri, eta, ezta, printzipio horrekin zaindu nahi den gaixoen osasuna arriskuan jarri ere.»
Konstituzio-auzitegiak uste du irizpide horiek babesturik daudela baldin eta Galiziako autonomia-erkidegoaren legearen 4.3 artikuluak ezartzen dituen bi baldintzak betetzen badira, hots, «medikuaren agindua errezetaz ziurtaturik egon dadila eta farmazia-bulego horretan lehenagotik ere sendagai hori berori banatzea».

5.- Erradio-farmaziako atalei dagokienez, Lege horrek 45. b) artikuluan arautzen baititu, Konstituzio-auzitegiak ondorio hau atera du: erradio-sendagaien produkzioaren arauketa sendagaien araubide juridikoaren funtsezko zati bat da, eta, hori dela-eta, “farmazia-produktuen gaineko” legeriaren gaian kokatu behar dira. Horrekin bat etorriz, Konstituzio-auzitegiaren iritziz, autonomia-erkidegoaren lege-arau horrek erradio-farmaziako guneei erradio-farmakoak egin eta prestatzeko jarduerak esleitzen dizkie; eta, hori eginez, farmazia-produktu horien produkzioa arautzera sartzen da, eta Estatuak “farmazia-produktuen legegintzaren” gainean dituen eskumenak urratzen ditu, eta, hortaz, konstituzioaren aurkakotzat jo behar da.
Guztiz bestera, Konstituzio-auzitegiak uste du 46. artikulua Konstituzioaren araberakoa dela. Artikulu horrek Autonomia-erkidego horren Osasun eta Gizarte Zerbitzuen Sailari esleitzen dizkio erradio-farmaziako guneak ireki, egiaztatu eta ixteko eskumena, eta, auzitegiaren iritziz, eginkizun horiek autonomia-erkidegoak osasunaren eta farmazia-establezimenduen arloan dituen eskumenen barruan sartzen dira eta, gainera, betearazpen-eskumen hutsak dira.

Azkenik, Konstituzio-auzitegiaren epai horretan emandako boto partikular bat aipatu behar da; haren arabera, Galiziako autonomia-erkidegoaren lege horren 4.3 artikulua konstituzioaren aurkakoa eta deuseza izango litzateke. Uste du arau hori, sendagaiak banatzeari buruzkoa, “farmazia-produktuen gaineko legegintzaren” arloan sartzen dela, eta ez “farmazia-antolamenduarenean” edo “farmazia-establezimenduenean”, eta, ezaugarri horiek kontuan hartuta, boto partikular hori sinatzen dutenen ustean, autonomia-erkidegoari ezagutzen zaion eskumena gehiegizkoa da, Estatuak eskumen esklusiboa eta osoa baitauka arlo horren gainean.
Epai hori aztertuta hainbat ondorio atera daitezke:

1.- Konstituzio-auzitegiaren 152/2003 epaian, auzitegiak berak gai horren gainean lehenago ezarritako doktrina berresten da. Konstituzio-auzitegiaren 109/2003 epaian dago jasota doktrina hori, zeinak bereizi egiten baititu, batetik, Estatuak osasunaren arloko oinarrizko arauak emateko eta farmazia-produktuen gaineko legegintzarako duen eskumena, eta, bestetik, farmazia-arloa antolatzeko eta Estatuaren oinarrizko legeria garatzeko eta betearazteko autonomia-erkidegoek duten eskumena.

2.- Konstituzio-auzitegiaren doktrina horren arabera, gai honetan Galiziako autonomia-erkidegoaren araudiak (EAEko autonomia-estatutuan, 10.15 eta 18 artikuluek esleitutako eskumenak izango lirateke) errespetatu egiten ditu Konstituzioak 149.1.16 artikuluan Estatuarentzat gordetzen dituen eskumenak.

Hain zuzen ere, EAEko 11/1994 Legeak (ekainaren 17koa, EAEko Ordenazio Farmazeutikorakoa) farmazia-bulegoak sortzeko eredu berri bat ezarri zuen. Eredu hori 338/1995 Dekretuak (ekainaren 27koa) garatu zuen, eta 24/2004 Dekretuak (otsailaren 3koa) aldatu egin zuen. Azken Dekretu horrek farmazia-bulegoak ireki, lekuz aldatu eta ixteko prozedurak eta haien jardunerako prozedurak arautzen ditu.
Orobat, farmazia-bulegoak ordain bidez eskualdatzeko eredu bat ezartzen du, esku-aldatzaileak ezarritako prezioa ordaindu eta gainerako baldintzak betetzeko prest dauden botikarien arteko merezimendu-lehiaketan oinarritua, hain zuzen. Eredu horretan, nolanahi ere, osasun-arloko Administrazioak egiten du hautaketa 166/1999 Dekretuan (martxoaren 16koa; 23/2004 Dekretuak, otsailaren 3koak, aldatua) arautzen diren prozeduraren eta merezimendu-baremoaren arabera, eta, horrela, prezioa ordaintzeko adinako ahalmen ekonomikoa ez da izango farmazia-bulego bat jabetzan hartzeko baldintza bakarra.

Horrela bada, arauketa horrek ez du eragozten farmazia-bulegoak eskualdatzea. Izan ere, Konstituzio-auzitegiaren epai horren arabera, hori EKaren 146.1.16 artikulua urratzea bailitzateke.

3.- Azkenik, 11/1994 Lege horren (Euskal Autonomia Erkidegoko Ordenazio Farmazeutikorako Legea) 4. artikulua zehaztu beharrean gaude. Izan ere, botikak banatzeari buruzko arau horrek, azken paragrafoan, honako hau dio:

“Oinarrizko legeriarekin bat etorriz, galarazita dago, berariaz, sendagaiak kalez kale, etxez etxe, posta bidez edo beste edozein eratan jendeari saltzea”.

Oinarrizko legeria hori, lege-arau horrek aipatzen duena, Estatuaren 25/1990 Legean (abenduaren 20koa, Sendagaiei buruzkoa) dago jasota. Lege horrek galarazi egiten du etxez etxeko salmenta, bai eta sendagaiak jendeari zeharka saltzeko beste edozein era. Alabaina, jendeari sendagaiak banatzeko legezko baimena duten erakundeek egiten duten banaketari edo horniketari ez die eragiten debeku horrek.
Nolanahi ere, Konstituzio-auzitegiak epai honetan adierazi bezala, kontzeptu hauek bereizi egin behar dira: hots, gauza bat da salmenta bera egintza juridiko gisa, horixe baita Sendagaiei buruzko Lege honek kasu jakin batzuetan galarazten duena, eta beste bat farmazia-bulego batek jendeari sendagaia entregatzea.

Estatuak, “farmazia-produktuen gaineko legegintzarako” duen eskumena erabiltzen duenean (EKaren 149.1.16 artikulua), sendagaiak banatzeari buruzko neurriak ezarri behar ditu herritarren osasuna babeste aldera. Neurri horien adibidea da, esaterako, sendagaiak herritarrei banatzeko medikuaren errezeta behar izatea (Sendagaiei buruzko Legearen 31. artikulua).

Hala ere, Konstituzio-auzitegiaren iritziz, autonomia-erkidegoek sendagaiak banatzeari buruzko zenbait alderdi tekniko eta sendagaiak entregatze hutsari buruzko alderdiak arautu ahal dituzte (sendagai horiek posta-zerbitzuen edo mandatu-zerbitzuen bidez banatzea, esaterako), farmazia-bulegoen ohiko jardueraren zati baitira. Nolanahi ere, Estatuaren oinarrizko araudiak sendagaiak banatzeari buruz ezarritako bermeak betetzen direla ziurtatu behar da beti.

Sendagaiak saltzea eta sendagaiak entregatzea bereiztea, gure ustean, garrantzitsua da.










� Gaztelaniaz “autorización de apertura y funcionamiento”. Euskaraz “irekitzeko baimenak” itzuli dugu eta “funcionamiento” erredundantziatzat jo dugu.

